
Syt 90 Joor e Waggis freye Waage 
 
Dr Waggis läbt, hänn mir uns lo saage. 
Vo dr Mängi häär, ka me sicher nit klaage! 
Was d’Qualiteet bitrifft, git’s deert wie doo, 
die ainte besser und die andere soo soo….. 
 
„Waggis hesch mr ebbis?“, deent’s ständig uff e Waage. 
S’isch unglaublig und kuum me zem saage. 
Die Goofe hittigdaags am Stroosserand, 
kenne nyt me usser „Waggis“, sinn usser Rand und Band. 
 
Waggis, Waggis, Waggis, Waggis, 
männgmool maag’s is….. 
 
Uff e-m-e Waage isch alles im Goschdyym mit Larve, 
ob’s e Gspänscht isch oder e-n-Ängel mit Haarfe, 
e Granggeschweschter, e-n-Indianer oder Kiirbiskepf, 
es isch e Waggis fiir die arme Drepf! 
 
Wie solle si’s  au besser wisse, 
wenn d’Eltere kulturelli Bildig misse 
und nyt versteen vo Fasnachtsbryych, 
so stoot’s mit em Noochwuggs ebbe glyych! 
 
Waggis, Waggis, Waggis, Waggis, 
männgmool maag’s is….. 
 
Mir maine emmel, Waggis gäbs gnueg, 
doo z’Baasel giengs e-ne wiirgglig guet. 
Drumm mache mir syt 90 Joor, 
ohni jee e Waggis welle syy, 
Fasnacht, frey und ooni Zensoor, 
und hänn is voorgnoo: „mr blyybe derbyy!“ 
 
Blätzlibaiass, Ueli und Alti Dante, 
Pierrot, Harlekin und iiri Verwandte, 
ka me no biwundere, ab und aa, 



doch anderi sinn schlächter draa….. 
Altfrangg und Stänzler ka me kuum no gsee, 
die kennt bald nit emool me s’Comité. 
Die scheene Dradizionsfiguure, 
kennte aim no fascht duure. 
 
Waggis, Waggis, Waggis, Waggis, 
männgmool maag’s is….. 
 
Drumm hänn mir uns entschlosse, 
zem nyynzigschte, ganz unverdrosse, 
derfiir unserer Schnyydere zem Verdruss, 
mir spiile die Dradizionelle uss. 
Mir draage jeede e-n-anders Gwand, 
acht Goschdyym sinn das mitenand, 
derzue no zwai Herremättli-Gleen 
wo uff däm Waage ummesteen. 
 
Und wiider gheert me vo unde-n-uffe 
„Waggis hesch mr ebbis“ frooge.  
Mir leen’s an unsere Larve verpuffe 
und dien is nit länger dermit blooge. 
 
Drotzdämm goot’s aim zwischeduure uff e Gaischt, 
wenn ain numme doostoot und haischt und haischt, 
nit emool gseet, was stoot oobe uff däm Waage 
und luegt zue iim doo oobe-n-aabe. 
 
Waggis, Waggis, Waggis, Waggis, 
männgmool maag’s is….. 
 
Ainewääg dien mr gäärn Fasnacht mache 
und uff em Waage stoo und lache. 
Mr lääne-n-uns uss unsere Bilderraame, 
dien Blueme verdaile-n-an ryffi Daame, 
Dääfeli an Maitli und Buebe, 
wo seensichtig unde-n-uffe luege. 
Und bisch e gsetzte Maa, 
denn kasch vo uns e Schwaarzwurscht haa. 
 
Uns macht’s Fraid kai Waggis z’syy, 
mir blyybe noonemool 90 Joor derbyy….. 

Me bsuecht  d’Waage- und Requisite-Uusstellig bi dr Kasäärne  
und d’ Laddärne-Uusstellig uff em Minschterplatz.  
Sy steen deert vom Määntig znacht bis am Mittwuch demorge. 


